
1 Timoteo 

Non San Pablo akin itlatitlanil Dios
okitlajkuiluili non Timoteo

Pablo okitlajkuiluili non Timoteo
  Nejua, niPablo, niitlatitlanil Jesucristo. Dios toTemakixtike 
uan toSeñor Jesucristo, akin inuan tiyeknentaskej, onechtlalikej 

ma niye niitlatitlanil. 2 Timitzijkuiluilia inin amatl, Timoteo, tejua 
akin tikenime tinokone itlak Jesucristo. ToTatatzin Dios uan toSeñor 
Jesucristo ma mitzmakakan tlateuechiualistle, teiknelilistle uan 
yolseuilistle.

1

Pablo otlajto ika non amo kuali tlamachtile
3 Kiyon kenime otimitztlatlajti ijkuak oniya ipan non estado 
Macedonia, axkan oksepa timitztlatlajtia: ximokaua ipan tlaueyikan 
Éfeso, uan xikinnauati sekin non tlakaj ma ayikmo temachtikan non 
tlenon amo melauak. 4 Xikimmili ma ayikmo kinkakikan kuentojtin 
non amo melauak, uan nian non tlenon kachto opanok inka inon 
iuejka inkoltzitzin. Nochi inon tlemach amitla ipati uan san ika 
mokuajkualantiaj, uan amo techpaleuia ika tiktekipanoltiskej Dios 
ika totlaneltokilis.
5 Inin tlanauatile techmakaj para ma totlasojtlakan ika tejuan uan ika 
non oksekin ika tlasojtlalistle non kisa itech toyolchipauak, uan non 
totlanemilis moneki yes chipauak uan non totlaneltokilis ma 
melajkan tikpiakan. 6 Sekin yokikajkej nochi inin tlenon kuali, uan 
yomixpolokej ika tlajtolmej non amo tepaleuikej. 7 Ijuan kinekij 
yeskej temachtikej itech itlanauatil non Moises, maski nian ijuan 
amo kasojkamatij tlenon kijtouaj nian tlenon teititiaj, maski ijuan 
kichiuaj kenime yeskia melauak kasojkamatij.
8 Tikmatij melauak kuali non itlanauatil Moises, tla tikchiuaj kiyon 
kenime Dios kineki. 9 Noijke tikmatij sente tlanauatile amo 
mijkuiloua para akinomej kichiuaj tlenon kuali. Kue non tlanauatile 
omijkuilo para non akinomej amo teneltokakej uan amo kitlakaitaj 
Dios, para akinomej kichiuaj tlenon amo kuali uan tlajtlakolekej, 
para akinomej amo kitlakaitaj Dios nian itlanauatil, para akinomej 
kimmiktiaj intata noso innana, para inochtin non temiktianimej, 
10 para akinomej tlakauilnemij noso siuauilnemij, para akinomej 
auilnemij tlakaj siyika tlakaj uan siuamej siyika siuamej, para 

akinomej teasij uan tetlachtekiliaj, para akinomej tlakajkayakej, para 
akinomej tepaltzinkojtlaliaj uan amo melauak, uan para inochtin 
akinomej amo kitlakaitaj non melauak kuali tlajtole, 11 kijtosneki non 
kuali tlajtole non temakixtia non imauistlajtol Dios tlateuechijtle akin
onechnauati ma niteititi.

Pablo omotlasojkamatili itlak Dios
12 Niktlasojkamatilia non toSeñor Jesucristo, akin onechchijchika uan
onechitak kenime sente akin kichiua tlenon Ijuatl kineki uan 
onechtlali ma niktekipano. 13 Maski kachto nejua onitlajtouaya amo 
kuali ika Cristo, onikintlatlatlalochtiaya akinomej okineltokayaj uan 
onikintlauikaltiaya. Maski Dios onechikneli, kue nejua ayimo 
onikneltokaya uan amo onikmatiya tlenon onikchiuaya. 14 La ueyi 
iteiknelilis okipix noka non toSeñor kue onechmakak itlaneltokilis 
uan itlasojtlalis non Cristo Jesus.
15 Inin tlajtole melauak uan inochtin moneki kineltokaskej, Cristo 
Jesus ouala ipan nin tlale kue okimmakixtiko non tlajtlakolekej, uan 
nejua, kachi nitlajtlakolyo tla amo inochtin. 16 Maski Dios 
onechikneli uan kiyon nejua kachto notech oteititi melauak kipia 
ueyi iyolo kue techijyouia. Kiyon, nejua nika kenime sente ejemplo 
para akinomej satepan kineltokaskej non toSeñor Jesucristo uan 
kiyon kipiaskej non nemilistle non amo keman tlamis. 17 Iuinon 
mochipa ma tikpiakan tetlakaitalistle uan tikiueyitlalikan non toRey 
akin mochipa yoltika, akin amo keman mikis, akin amikaj kuali kita, 
akin san Ijuatl sente Dios onka uan akin nochi kimati. Kiyon ma 
mochiua.
18 Nokone Timoteo, nikneki xikchiua nin tlenon timitzilia, xiktlani 
tlenon amo kuali ika motlaneltokilis uan ika kuali motlalnamikilis. 
Non tlakaj non otlajtouayaj ipatka Dios okijtokej kiyon tikchiuas. 
19 Kuali ximotzitzkita itech motlaneltokilis uan ika kuali 
motlalnamikilis. Sekin amo okineltokakej tlenon okimiliaya 
intlalnamikilis non tlenon amo kuali okichiuayaj, uan iuinon 
opolikej, uan ayikmo kineltokaj Dios. 20 Noijke kiyon okichikej non 
Himeneo uan non Alejandro, akinomej nejua onikinkixti intlak non 
tlaneltokakej uan onikintemakti iuan moxikuani non itoka Satanas, 
para ma mononotzakan amo tlajtoskej amo kuali ika non itlajtol 
Dios.

Kenika moneki totlatzajtziliskej itlak Dios
  Axkan Timoteo, nikneki timitzilis, ximotlatzajtzilikan imak 
Dios por inochtin nin tlakaj. Xiktlajtlanilikan Dios ma 

kinteuechiua uan ma kimmaka tlenon intech moneki, uan 
xiktlasojkamatilikan por inochtin nin tlakaj. 2 Moneki 
totlatzajtziliskej por inochtin non ueyi tekichikej uan por inochtin 
akinomej tlanauatikej uan kiyon kuali tinentaskej uan kuali tiyeskej 
uan kiyon tikpiaskej yolseuilistle. Kiyon kuali toyoluikaskej uan 
kuali techtlakaitaskej, uan kiyon ma ayikmitla techtzakuili ijkuak 
tiktemoskej Dios. 3 Inin kuali uan kipaktia Dios toTemakixtike. 4 Kue 
Ijuatl kineki ma inochtin nin tlakaj momakixtikan uan ma kixmatikan
non tlenon melauak. 5 San sente onka Dios, uan san sente onka akin 
topan tlajtoua itlak Dios. Non tlakatl itoka Jesucristo. 6 Jesucristo 
omotemakti ma kimiktikan uan kiyon okitlaxtla tlenon omonekiya 
non ika techmakixtis tonochtin itech totlajtlakol. Dios okichi ma 
kimatikan nin tlakaj ipan nin tlale ijkuak omonekiya. 7 Iuinon Dios 
onechtlali ma nitemachti itlajtol uan onechtlali niitlatitlanil. 
Onechtlali ma nikimmachti akinomej amo judiotin non kenika omik 
Cristo uan kiyon ma kineltokakan. Melauak tlenon nikijtoua, amo 
nitlakajkayaua.

8 Iuinon, nikneki ma nouiyan nin tlaneltokakej ma motlatzajtzilikan. 
Ijkuak motlatzajtziliskej uan kajkokiskej immauan, ma kichiuakan 
ika inyolo chipauak, ma amo kichiuakan ijkuak kualantikatej nian 
ijkuak monanankiliaj. 9 Non siuamej ma majakikan kenime Dios 
tlanauatia, ma amo ximonachiuakan ika non intzotzoma, uan ma 
majakikan kenime moneki. Ma amo uilijki motlajtlatlalilikan ipan 
non intzotzoma para ika ueyichiuaskej, ma amo san tlaliuis 
motlalpilikan nian ma amo mochijchiuakan ika oro, ika perlas noso 
ika itlaj tzotzomajtle patio. 10 Kue moneki non siuamej ma kichiuakan
tlenon kuali kiyon kenime moneki kichiuaskej akinomej kineltokaj 
Dios. 11 Non siuamej ijkuak kikakiskej non yektlamachtile, moneki 
ma san tlakaktakan, uan ma kimatikan amo ijuan inteki tlayekanaskej
kenime tlakaj. 12 Nejua amo nikinkauilia ma non siuamej 
kimmachtikan noso ma kinnauatikan non tlakaj, kue moneki ijuan 
san tlakakiskej. 13 Kue Dios kachto okichijchi non Adán uan satepan 
okichijchi non Eva. 14 Uan noijke non moxikuani amo okikajkaya non
Adán, kue okikajkaya non Eva, uan Eva ouetz ipan tlajtlakole. 

15 Maski nin siuamej momakixtiskej tla kimmokuitlauiskej 
inkoneuan. Noijke tla mochipa tlaneltokataskej itlak Dios, tla 
tetlasojtlaskej, tla kipiaskej inyolo chipauak, uan tla yeskej kenime 
Dios kineki.

Kenime moneki yes non tlayekanke
  Timitzilis sente tlajtole non melauak: tla ikaj kineki yes 
tlayekanke ipan tiopantle, kijtosneki kineki kichiuas sente tekitl 

uilijki kuali. 2 Iuinon akinon kipia nin tekitl kenime tlayekanke, 
moneki nemis ika kuali iyolilis uan kiyon amikaj kistlakauis ika itlaj.
Ma kipia san sente isiua, ma nemi ika kuali, ma amikaj kitlauelita 
uan kiyon kitlakaitaskej. Ma mochipa kimpakaita akinomej ya asij 
ichan uan kuali ma temachti. 3 Ma amo tlauana nian ma amo 
kitemotinemi tlauele, nian ma amo kiuelita non melio. Kue moneki 
ma ye kuali tlakatl, uan ma amo tlateuiani. Ma amo san kinentlani 
melio. 4 Ma kimati kenika tlanauatis ichan, ma kimpia ikoneuan 
teneltokakej uan tetlakaitakej. 5 Kue tla sente amo kimati kenika 
tlanauatis ichan, ¿kenika kuali kinyekanas non tlaneltokakej? 
6 Akinon yes tlayekanke moneki non amo kimach okineltokak Dios, 
para ma amo moueyitlali, kue tla moueyitlalis, Dios kitlajtlakoltis 
kenime okitlajtlakolti non moxikuani kue omoueyitlali. 7 Noijke non 
tlayekanke moneki ma ye sente akin kitlakaitaj non tlakaj akinomej 
amo tlaneltokakej, para ma amo tlajtokan amo kuali ika ijuatl uan ma
amo uetzi imak non moxikuani.

3

Kenika moneki ka yeskej non tlapaleuikej tiopantle
8 Noijke, akinomej tlapaleuikej ijtek non tiopantle moneki yeskej 
akinomej kintlakaitaj. Ma tlajtokan ika melauak, ma amo tlauanakan,
nian ma amo san kinentlanikan melio. 9 Moneki kuali ma 
motzitzkijtakan itech itlajtol Cristo akin itlak tikpiaj totlaneltokilis. 
Ma amo kipiakan itlaj non ika kuali kintlajtlakoltiskej itech 
intlalnamikilis. 10 Moneki kachto kimixmatiskej, uan kiyon 
kimitaskej tla kuali tekipanoskej kenime tlapaleuikej tiopantle. Tla 
kuali tekipanouaj, kuali kintlaliskej. 11 Non insiuauan non tlapaleuikej
tiopantle noijke moneki yeskej akinomej kintlakaitaj, ma amo 
ximonatin yekan, ma kuali moyekanakan, uan ma amo 
tlakajkayauakan, ma kuali kichiuakan nochi. 12 Non akinon tlapaleuia
tiopantle moneki ma kipia sa sente isiua, ma kimati kenika kinnauatis

ikoneuan uan ma kimati kenika tlanauatis ichan. 13 Kue non 
tlapaleuikej tiopantle non kuali tekipanouaj, motlaniliaj 
kintlakaitaskej, uan noijke kachi amo pinauaskej ijkuak 
tenojnotzaskej non intlaneltokilis itech Cristo Jesus.

Non tlenon ueyi kipia totlaneltokilis
14 Nikchia san niman niyas timitzitati. Maski timitzijkuiluilia nin 
amatl 15 para, tla niuejkauis, itikmatas kenika moneki sente nemis 
kampa ichan Dios. Non ichan Dios kijtosneki ijuan non tlaneltokaj 
itlak Dios akin yoltika. Non akinomej tlaneltokaj itlak Dios katej 
kenime tlamaxalmej non kipaleuijtikatej sente kale, kue tlapaleuiaj 
ika itlajtol Dios uan kiyon teititiskej ipan nin tlale. 16 Melauak uilijki 
ueyi non tlenon omonexti itech itlajtol Dios akin yotikneltokakej:
Dios ouitza kenime sente tlakatl
uan non iEspiritu otechititi amitla okipix tlajtlakole.
Non angelestin okitakej.
Otenojnotzkej uan omachistik ipan nin tlale.
Non tlakaj okineltokakej nouiyan ipan nin tlale.
Uan okiselikej tlakpak ika mauisojtlanestle.

Sekin ayikmo kineltokaskej Jesucristo
  Non Espiritu Santo techiluia kuali ma tikmatikan, ijkuak 
itlantika nin tonalmej, sekin ayikmo kineltokaskej toSeñor 

Jesucristo nian ayikmo kineltokaskej itlamachtil. Kue ijuan kachi 
kinkakiskej non kipiaskej inyolilis tekajkayakej, uan kinkakiskej non
teititiaj ika non intlamachtil moxikuanimej. 2 Kinkakiskej non tlakaj 
akinomej ome inxayak teititiaj uan non tlakajkayakej, akinomej 
ayikmo pinauaj ijkuak kichiuaj tlenon amo kuali. 3 Kijtouaj amo kuali
timosiuatis noso timonamiktis nian amo kuali tikuas seki tlakuale, 
maski Dios okichijchi nochi tlenon mokua uan kiyon non 
tlaneltokakej uan non kixmatij tlenon melauak ma kikuakan ika 
tlasojkamatilistle. 4 Kue nochi tlenon Dios okichijchi kuali, uan amo 
moneki tiktlaliskej nenkua. Moneki tikkuaskej ika tlasojkamatilistle. 
5 Kue ika itlajtol Dios uan ika totlatzajtzilis mokaua chipauak.

Non akin kuali tekipanoua itlak Jesucristo
6 Tla tikimmititia inin non tokniuan tlaneltokakej, kiyon tiyes kuali 
tiitekit Jesucristo. Kiyon non moyolo mochikajtas ika itlajtol Cristo 
akin tikneltoka uan noijke non moyolo mochikajtas ika kuali 
tlamachtile non itikneltokatiuitz. 7 Maski amo xikinneltoka non 
kuentojtin non amitla impatij uan amo tepaleuikej itlak Dios. Kachi 
kuali ximomachti kenika timotemaktis ojkachi itlak Dios. 8 Kue 
ijkuak ikaj kichiua ejersisios para yes chikauak inakayo, nin 
ejersisios kipaleuiaj tepitzin, maski ijkuak ikaj momachtia kenika 
motemaktis ojkachi imak Dios, inin kachi kipaleuis ipan nochi 
tlemach. Kue techpaleuia ipan nin nemilistle uan noijke ipan non 
nemilistle non satepan ualas. 9 Nochi nin tlajtole melauak, uan 
moneki inochtin ma kineltokakan. 10 Iuinon titlajyouiaj titekituaj 
chikauak, kue yotiktlalikej toyolo imak Dios akin yoltika, akin 
Temakixtike ika inochtin nin tlakaj, maski kachi ika non akinomej 
kineltokaj.
11 Ijuatl nochi inin moneki tikimmachtis uan tikinnauatis. 12 Ma amo 
mitzitakan kenime amitla tikmati mas kimach titelpokatl. Kachi kuali
ma motech kitakan non tlaneltokakej kenime titlajtlatoua, nin kenika 
tinemi, kenika titetlasojtla, kenika titlaneltoka uan nin kenika 
tiyolchipatinemi itech itlajtol Dios. 13 Chika nejua ompa ya nasi, tejua
xikintlajtoltili non tokniuan non itlajtol Dios, xikinyolchikajta uan 
xikimmachtijta. 14 Amo xikilkaua non omitzyektlayokoli Dios ijkuak 
non tokniuan tlayekankej okintlalikej immauan mopan, uan 
omitzilikej tlenon okimili non Espiritu Santo.
15 Moneki mochipa tiktekipanoltitas nochi nin tlemach, uan kiyon ma 
inochtin kitakan tiueyate itech itlajtol Dios. 16 Ximokuitlaui seitejuatl 
uan non tlenon titeititia. Kuali ximoyekana itech nochi tlenon kuali. 
Tla kiyon tikchiuas, tejua timomakixtis uan noijke tikimmakixtis 
akinomej mitzkakiskej.

Kenime ka tinemis inuan non tokniuan tlaneltokakej
  Amo xikajua non iueuentzin. Kachi kuali xiknajnauati kenime 
yeskia motata. Noijke non telpokamej xikinnajnauati kenime 

yeskiaj mokniuan. 2 Non ilamatzitzin xikinnajnauati noijke siyikiyon 
kenime tiknajnauatia monana. Non ichpokamej xikinnajnauati 
kenime yeskiaj mokniuan ika moyolchipauak.

3 Xikimpaleui non akinomej yomijmikej innamik akinomej melauak 
intech moneki ikaj kimpaleuis akinomej amikaj kipiaj. 4 Maski tla 
ikaj non yomik inamik kimpia ipiluan noso ixuiuan, moneki 
kimititiskej intlaneltokilis non ken kimita uan kiyon kuali 
tepaleuiskej. Kiyon, kine kitlakuepiliskej non intata non tlasojtlalistle
non okipixkej san por ijuan. Inin la kuali uan kipaktia Dios. 5 Non 
yomik inamik akin melauak yomoka sa isetl, kitlalia nochi iyolo 
imak Dios uan kichia ma kipaleui, uan amo kikajkaua motlatzajtzilis 
uan motlatlajtis imak Dios ika youale uan ika tonale. 6 Maski tla sente
non akin yomik inamik san auilnemi, Dios kita nin siuatl kenime 
yeskia yomik maski yoltika. 7 Moneki kiyon xikinnajnauati uan kiyon
ma kineltokakan nin tlajtole. Para ma amikaj kimmijistlakaui ika 
itlaj. 8 Kue tla kajikaj amo kinelchiua kimpaleuis non ken kimita, uan
kachi inka non chantij ichan, inin kiyin kijtosneki kikaua nenkua 
tlenon kineltoka, uan ueyi kachi amo kuali tla amo non amo 
tlaneltokakej.
9 Non akinon yomik inamik akin tiktlalis ma tekipano ijtek tiopantle, 
moneki kipias kachi ueyi tla amo yeyipouale xiuitl uan tla okipix sa 
sente inamik. 10 Ma ye sente siuatl akin kuali ma kixmatikan ika non 
tlenon kuali kichiua. Kijtosneki, tla kuali okinyekan ipiluan, tla 
kimati tekalotis ichan, tla kuali kimpaleuitiuitz non tokniuan 
tlaneltokakej ika kuali iyolo, tla kuali kimpaleuitiuitz akinomej 
tlajyouiaj, noso tla kualchijtiuitz itlaj okseki tlemach kuali.
11 Maski non akinomej yomik innamik uan ayimo kipiaj kichtonon 
xiuitl, amo xikintlali ma tekipanokan ijtek tiopantle. Kue amo 
kixikoskej uan kikauaskej Cristo, kue kinekiskej monamiktiskej 
oksepa. 12 Uan mokauaj tlajtlakolekej kue amo kichiuaj tlenon 
yokijtokej kichiuaskej imak Dios. 13 Uan ijkuak nemij techajchan, 
mokuepaj tlatzijkej, uan noijke mokuepaj ximonatin, 
mokalakijtinemij ipan nochi tlemach uan kijtotinemij tlenon amo 
moneki kijtoskej. 14 Iuinon, nikneki ma non akinomej yomik innamik 
uan ayimo miyek kipia xiuitl ma monamiktikan, ma kimpiakan 
impiluan uan ma tlamokuitlauikan inkaltek, uan kiyon amo 
techijistlauiskej non amo kuali techitaj. 15 Kue sekin akinomej yomik 
innamik yomoxelokej ipan iojui Cristo uan yokankej non iojui 
Satanas.

16 Tla sente toknin tlaneltokake, tlakatl noso siuatl, tla kipia sente ken
kita akin yomik inamik, moneki kipaleuis uan kiyon amo kimmakas 
tekitl non tokniuan tlaneltokakej. Kiyon, non tokniuan tlaneltokakej 
kuali kimpaleuiskej non akinomej yomik innamik akinomej melauak 
moneki ikaj kimpaleuis akin amikaj kipiaj.
17 Non tlayekankej ijtek tiopantle akinomej kuali kinyekanaj non 
tlaneltokakej, moneki ma kintlakaitakan, maski ojkachi non 
akinomej teititiaj uan temachtikej itlajtol Dios. 18 Kue non 
Yektlajkuilole kijtoua: “Xikkauili non kuakue ma kikua non trigo 
ijkuak la yotekit.” Noijke kijtoua: “Non tlakatl akin tekipanoua 
moneki kitlaxtlauiskej.”
19 Amo xikinneltoka ijkuak kistlakauiskej sente tlayekanke ijtek 
tiopantle, tla amo onkatej kana omemej noso yeyimej tlaixkomakakej
akinomej noijke siyikiyon kijtoskej ika non tlenon kistlakauiaj. 
20 Maski akinomej amo kimatij tlakakiskej uan oknoma kichijtikatej 
tlajtlakole, moneki xikimajua immixpan inochtin uan kiyon non 
oksekin tokniuan tlaneltokakej ma mojkamikikan. 21 Timitznauatia 
ixpan toDios uan ixpan toSeñor Jesucristo uan immixpan 
iangelesuan non yokintlapejpeni, xikchiua nochi inin tlenon timitzilia
uan amo san xikinchikuatlasojtla. Inochtin seijkiyon ika xikimmita. 
22 Amo xiktlalijtiuetzi san akin uilis kenime tlayekanke tla amo uel 
tikixmati, para amo timotepaluis tikpias tlajtlakole. Xikchiua tlenon 
kuali uan amo ximoyolsokiyoti ika tlajtlakole.
23 Kiyon kine tla san netlak mitzualkokojtiuitz mojtek, amo san atl 
xikoni, noijke xikoni tetepitzin vino.
24 Non intlajtlakol sekin tlakaj niman nesi, maski ayimo asi non 
tonale ijkuak Dios kintlaxtlauilis ika tlajyouilistle. Maski oksekin 
tlakaj amo nesi intlajtlakol, kue satepan ya nesi. 25 Siijkiyon noijke, 
ijkuak ikaj ika kichiua tlenon kuali, noijke niman nesi. Maski tla amo
niman nesi, keman nian nesiti.

  Non tlaneltokakej akinomej tetlak tekitij moneki ma 
kintlakaitakan non intlak tekitij, uan kiyon ma amikaj tlajto san 

tlaliuis ika Dios uan ika non iyektlamachtil. 2 Tla sente tlaneltokake 
tekipanoua itlak sente tlakatl non akinon iteuan tlaneltoka, amo 
iuinon kachi amo tiktlakaitas. Kachi kuali xikpaleui okseki, kue non 
akinomej tikimpaleuitika totlasojikniuan tlaneltokakej. Xitemachti 
uan xikinnajnauati nochi nin tlemach.

6

Moneki tinemis kenime Dios kineki
3 Tla kajikaj teititia sente tlamachtile non amo melauak uan amo 
kenime kijtoua non kuali itlajtol toSeñor Jesucristo, uan nian amo 
kenime techititia non yektlamachtile, 4 non akinon kiyon teititia 
kijtosneki moueyitlalia uan amitla kimati. Kipaktia 
tenanankilitinemis uan kipaktia mokualantijtinemis iuan oksekin. 
Kiyon peuaj moxikouaj nin tlakaj, peuaj kualanij, tetlajtlauikaltiaj, 
ayikmikaj kinekij kineltokaskej. 5 Non tlakaj ayikmitla kuali kichiuaj 
itlaj ika kuali intlalnamikilis, ipampa non tlajtlakole, uan amo 
kixmatij tlenon melauak. Para ijuan nin yektlamachtile kijtosneki 
melio uan kiyon ika sente morikojkuepa. Ximotlachili ika ijuan nin 
tlakaj akinomej kiyon ika nemij. 6 Maski melauak kuali 
timorikokuepas ika nin yektlamachtile: tla tipaki ika non tlenon Dios 
techmaka, maski amo ika melio. 7 Kue amitla otikualekakej ipan nin 
tlale, nian amitla kuali tikuikaskej. 8 Maski tla tikpiaj tlenon tikuaskej
uan tlenon timakiskej, san ika nin ma tipakikan. 9 Maski akinomej 
kinekij morikojkuepaskej, tlajtlakouaj kue kinyoltelana non 
tlajtlakole. Kue kichiuaj nochi tlenon amo kuali non ika kitlaniskej 
melio, uan amo kitaj tla nochi nin tlemach kimmijtlakoua. Kue 
kimmijtlakoluia non inyolo uan kimixpoloua. 10 Kue ijkuak sente 
kitlalia iyolo ipan melio, ijkuak peuaj kichiuaj nochi tlemach non 
amo kuali. Sekin kikauaj Dios kue kinekij kipiaskej ojkachi tlenon 
ikipiaj uan sa tlajyouitinemij ipan inyolilis.

Ximoyoltzitzki kuali itech tlenon tikneltoka
11 Maski tejua, akin tiktekipanoua Dios, ximotlachili itech nochi nin 
tlemach. Xikchijta tlenon kuali kenime Dios kineki, ximotemakti 
imak Dios uan xitlaneltoka itlak, xiteyeknotza, xikxiko nochi tlenon 
tipanos uan xiyolyemanki xiye. 12 Ximoyolchikaua uan xikxiko nochi
tlenon tipanos itech motlaneltokilis. Ximouaxkatita non nemilistle 
non amo keman tlamis, kue iuinon omitznotz Dios, uan yotikijto 
kenika tikneltoka toSeñor Jesucristo immixpan miyekej tlakaj. 
13 Axkan, ixpan Dios, akin kimaka nemilistle nochi tlenon yoltika, 
uan ixpan toSeñor Jesucristo, akin noijke kuali otlajto ika Dios ixpan
Poncio Pilato, 14 nikneki xikchiua nochi tlenon Dios mitznauatia, uan 
kiyon ma amikaj mitzijistlakaui ika itlaj. Kiyon xikchijta sta ijkuak 
ualas non toSeñor Jesucristo. 15 Ijkuak asiki non tonale non Dios 

yokitlali, Ijuatl kiyin kichiuas, kue Ijuatl sa isetl tlateuechijtle Dios 
akin kipia ueyi ipoder, akin Rey ipan inochtin non reyitin uan Ijuatl 
Señor ipan inochtin nin señortin. 16 Amo onka oksente kenime Ijuatl 
akin amo keman mikis, akin ikaj kampa tlaneskan kanin amikaj kuali
asi. Amo keman ikaj kita uan nian ayikuali ikaj kitas. Mochipa ma ye
iuaxka nin tetlakaitalistle uan poder. Kiyon ma mochiua.
17 Non akinomej kipiaj melio ipan nin tlale, xikinnauati ma amo 
ximonachiuakan, nian ma amo kitlalikan inyolo ipan immelio, kue 
inin san pano. Kachi kuali ma kitlalikan inyolo imak Dios akin 
yoltika, akin mochipa techmaka miyek tlemach para ika ma 
tipanotakan uan ika ma tipaktakan. 18 Xikinnauati ma kichiuakan 
tlenon kuali uan kiyon nesiskej rikotin ixpan Dios, uan ma 
tetlayokolikan non tlenon kipiaj uan ma tlapaleuikan ika itlaj tlenon 
Dios kimmaka. 19 Kiyon asis se tonale non ijkuak mosentlalis tlakpak
non tlenon yomotlanilikej, uan kiyon kuali motlaniliskej non 
melauak nemilistle non amo keman tlamis.

Pablo okinauati non Timoteo
20 Timoteo, xikchiua tlenon Dios omitznauati. Amo xikkaki non 
tlajtole non amitla ipati, amo xikkaki non tlamachtile non sekin 
temachtikej, kue amo teititiaj kenime kijtoua itlamachtil Dios. Ijuan 
kijtouaj kimatij nochi, maski amo melauak. 21 Kue sekin 
yokineltokakej non tlamachtile amo kuali uan yomoxelokej ipan 
iojui Cristo.
Ma Dios mitzteuechiua. Kiyon ma mochiua.


